
  
  

झारखंड में विधानसभा चुनाव के लिये मतदान संपन्न

चर्चा में क्यों?
झारखंड राज्य में वर्ष 2024 के विधानसभा चुनाव सफलतापूर्वक आयोजित किये गए। इस बार राज्य में 67.59% मतदान दर्ज किया गया, जो कि वर्ष
2019 के विधानसभा चुनाव में हुए 67.04% मतदान से अधिक है।

मुख्य बिंदु
झारखंड में मतदान:
झारखंड के 12 ज़िलों के 38 विधानसभा क्षेत्रों में शांतिपूर्ण एवं व्यवस्थित मतदान शुरू हुआ।

मतदान के समय मतदाताओं की संख्या अत्यधिक रही, जिसमें पहली बार मतदान करने वाले, महिला मतदाता, आदिवासी मतदाता और
दिव्यांग मतदाता जैसे विभिन्न समूहों ने सक्रिय रूप से भाग लिया।

जनजातीय मतदाताओं और विशिष्ट मतदान केंद्रों पर ध्यान केन्द्रित करना:
जनजातीय मतदाताओं के बीच भागीदारी बढ़ाने के लिये विशेष प्रयास किए गए, जिनमें 8 विशेष रूप से कमज़ोर जनजातीय समूहों
(PVTG) के 1.78 लाख सदस्यों का 100% नामांकन शामिल है।
48 अनूठे मतदान केंद्रों को जनजातीय संस्कृति को प्रतिबिंबित करने वाली थीमों के साथ सजाया गया था, जिससे मतदाताओं के लिये
स्वागत योग्य माहौल तैयार हुआ।

पहुँच एवं सुनिश्चित न्यूनतम सुविधाएँ (AMF):
मतदान केंद्रों पर शौचालय, रैम्प, पेयजल और शेड की व्यवस्था की गई थी, ताकि मतदाताओं को सुविधा मिल सके।
मतदान प्रक्रिया को सुचारू और समावेशी बनाने के लिये सुविधाएँ प्रदान की गईं, जैसे बेंच, स्वयंसेवक और व्हीलचेयर आदि।
चुनावी कदाचारों से निपटना:

निष्पक्षता सुनिश्चित करने के लिये सतर्कतापूर्ण दृष्टिकोण अपनाया गया तथा धन, मादक पदार्थ और अन्य प्रलोभन
ज़ब्त किये गए।
कानून प्रवर्तन एजेंसियों के बीच समन्वय से धनबल और बाहुबल पर प्रभावी रूप से अंकुश लगाने में सहायता मिली।

डिजिटल सुविधा एवं निगरानी:
सुविधा 2.0 ऐप के माध्यम द्वारा अभियान की अनुमति प्रदान की गई, जिसके तहत झारखंड में 11,932 आवेदनों का निष्पादन किया गया।
cVIGIL ऐप के माध्यम द्वारा मतदाता आदर्श आचार संहिता (MCC) के उल्लंघन की रिपोर्ट कर सकते हैं। झारखंड में 24,992
शिकायतें दर्ज की गईं, जिनमें से 99% शिकायतों का समाधान किया गया, जिनमें से ज़्यादातर का समाधान 100 मिनट के भीतर किया गया।

मतगणना एवं परिणाम:
झारखंड विधानसभा चुनाव की मतगणना 23 नवंबर, 2024 को निर्धारित है।

सुविधा पोर्टल
यह भारत निर्वाचन आयोग (ECI) द्वारा विकसित एक तकनीकी समाधान है, जिसका उद्देश्य स्वतंत्र, निष्पक्ष और पारदर्शी चुनावों
के लोकतांत्रिक सिद्धांतों को बनाए रखते हुए समान अवसर सुनिश्चित करना है।
पोर्टल का उद्देश्य चुनावो ंके दौरान राजनीतिक दलों और उम्मीदवारों से अनुमतियों और सुविधाओं के लिये अनुरोधों को सुव्यवस्थित करना है
तथा पहले आओ पहले पाओ के सिद्धांत के आधार पर अनुरोधों को पारदर्शी रूप से प्राथमिकता देना है।
यह रैलियाँ आयोजित करने, अस्थायी पार्टी कार्यालय खोलने, घर-घर जाकर प्रचार करने, वीडियो वैन, हेलीकॉप्टर, वाहन परमिट प्राप्त करने और
पर्चे बाँटने की अनुमति प्रदान करता है।

cVIGIL ऐप

भारत निर्वाचन आयोग का cVIGIL ऐप नागरिकों के लिये चुनाव आचार संहिता उल्लंघन की रिपोर्ट करने के लिये एक शक्तिशाली उपकरण के
रूप में उभरा है, विशेष रूप से चल रहे आम चुनाव 2024 के दौरान ।
प्रमुख विशेषताएँ:
शिकायतें दर्ज करना: cVIGIL चुनावी राज्य में किसी भी व्यक्ति को आदर्श आचार संहिता (MCC) के उल्लंघन की सूचना देने की सुविधा
प्रदान करता है, जो चुनाव की घोषणा की तिथि से प्रभावी होती है और मतदान के एक दिन बाद तक जारी रहती है।
गुमनाम रिपोर्टिंग: उपयोगकर्त्ता बिना किसी पहचान के शिकायत दर्ज कर सकते हैं, ताकि उनकी व्यक्तिगत जानकारी सुरक्षित और गोपनीय बनी
रहे।
जियोटैगिंग (Geotagging): जब उपयोगकर्त्ता कैमरा सुविधा का उपयोग करते हैं तो ऐप स्वचालित रूप से रिपोर्ट में जियोटैग जोड़ देता है, जिससे
फील्ड इकाइयों को सटीक स्थान की जानकारी मिल जाती है।

